 “Борай районы халҡының ерле һөйләш үҙенсәлектәре” 

фәнни-ғәмәли эше

Әҙерләне: Бюджетлы муниципаль дөйөм белем биреү учреждениеһы “Борай ауылының  2-се һанлы гимназияһы”ның юғары категориялы башҡорт теле һәм әҙәбиәте уҡытыусыһы Муллағәлиева Ләйсән Ришат ҡыҙы
2015
Эштең маҡсаты. Төньяҡ-көнбайыш диалектының Танып ерле һөйләшен системалы өйрәнеү; фонетик, морфологик, лексик үҙенсәлектәрен билдәләү, әҙәби тел менән сағыштырып һығымталар яһау тора.

Теманың актуаллеге. Татар халҡы менән ныҡлы аралашыу Төньяҡ-көнбайыш диалектты татар теленә яҡынайтҡан. Шулай булыуға ҡарамаҫтан, Төньяҡ-көнбайыш диалекты һөйләштәренең  төп һыҙаттарын һаҡлап килеүен дәлилләү. 
Эштең практик әһәмиәте. Хеҙмәттә тупланған материал киләсәктә уҡыу-уҡытыу эшендә бик ҙур таяныс һәм ярҙамсы булып хеҙмәт итер. Тел дәрестәрендә тыуған яҡҡа бәйле темаларҙы үткәндә уны ҡулланыу отошло буласаҡ.

Эштең предметы. Башҡорт теленең һүҙлек составы, байлығы.

Эштең объекты. Борай районы халҡының ерле һөйләш үҙенсәлектәре.
Эштең структураһы. Фәнни-ғәмәли эш инеш һәм ике бүлектән, һығымтанан, библиография һәм ҡушымтанан тора.

Эштә хеҙмәттең маҡсаты, актуаллеге, практик әһәмиәте, структураһы билдәләнә, диалекттар тураһында дөйөм төшөнсә бирелә. 

Инеш өлөштә Төньяҡ-көнбайыш диалекты, уның Танып һөйләше асыҡлана.
Беренсе бүлектә Борай районы, халҡы буйынса мәғлүмәттәр килтерелә.

Хеҙмәттең икенсе бүлегендә Борай район халҡы ерле һөйләшенең фонетик (һуҙынҡы һәм тартынҡы өндәр системаһы), морфологик (һүҙ төркөмдәре) үҙенсәлектәре асыҡлана.

Өсөнсө бүлегендә лексикаһы (тематик төркөмдәре) ҡарала, һөйләштәгеләре әҙәби тел менән сағыштырыла бара.

Һығымта өлөшөндә хеҙмәттең йомғаҡтары яһала.

Ҡулланылған әҙәбиәт исемлеге библиографияла бирелә.

Йөкмәтке

1. Инеш…………………………………………………………………………………..

2. Беренсе бүлек. Борай районы, халҡы тураһында мәғлүмәттәр…………………

3. Икенсе бүлек. Борай район халҡы ерле һөйләшенең фонетик, морфологик  үҙенсәлектәре…………………………………………………………………………

4. Өсөнсө бүлек. Борай район халҡы ерле һөйләшенең лексик  үҙенсәлектәре…………………………………………………………………………

5. Һығымта………………………………………………………………………………

6. Сығанаҡтар……………………………………………………………….................

ИНЕШ

 Диалектология фәне телдең диалекттарын һәм һөйләштәрен өйрәнә. Башҡорт теленең диалекттарын һәм һөйләштәрен өйрәнеүҙең тел тарихы өсөн әһәмиәте ҙур. Бынан тыш уның практик әһәмиәте лә бар. Мәктәптә тел уҡығанда, диалект шарттарын иҫәпкә алмай булмай. 

Хәҙерге ваҡытта диалекттарға һәм һөйләштәргә әҙәби тел дә йоғонто яһап, уларҙың үҙенсәлектәрен кәметеүгә  табан алып бара. Ә шулай ҙа һөйләштәр үҙҙәренең элекке үҙенсәлектәрен һаҡлауын дауам итә.

Күрше төрки телдәр бер-береһенә йоғонто яһап, уларҙың уртаҡ билдәләре хасил була. Бындай күренеш бигерәк тә диалекттарҙа баҙыҡ сағыла. Диалект-һөйләштәрҙең ҡайһы бер һыҙаттары башҡа төрки телдәргә барып тоташырға мөмкин. Башҡорт теленең диалекттары һәм һөйләштәре бер-береһе менән тарихи яҡтан бәйлеләр, осраҡлы йыйылманы тәшкил итмәйҙәр.

Башҡорт халыҡ теле өс ҙур ерле диалектҡа бүленә:

1. Көнсығыш йәки Ҡыуаҡан диалекты
Быға Башҡортостандың көнсығыш, төньяҡ- көнсығыш райондарында, Силәбе өлкәләрендә йәшәгән башҡорттарҙың һөйләштәре инә.

2. Көньяҡ йәки Юрматы диалекты

Был диалектҡа Башҡортостандың көньяҡ, көньяҡ-көнбайыш һәм үҙәк райондарында, Ырымбур, Һамар өлкәләрендә йәшәгән башҡорттарҙың һөйләштәре ҡарай.

3. Төньяҡ-көнбайыш диалекты

Уға Башҡортостандың Асҡын, Тәтешле, Ҡариҙел, Саҡмағыш, Илеш, Борай, Балтас, Бөрө райондарында, Пермь өлкәһендә йәшәгән башҡорттарҙың һөйләше инә.

Төньяҡ-көнбайыш диалект Ҡариҙел, Танып, Түбәнге Ағиҙел, Ыҡ һәм Ғәйнә һөйләштәренән тора. 

Был ғилми хеҙмәттә иғтибар тик Төньяҡ-көнбайыш диалектына, айырым алғанда Танып һөйләшенә, тағы ла нығыраҡ асыҡлағанда Төньяҡ-көнбайыш диалектына,
 айырым алғанда Танып һөйләшенә, тағы ла нығыраҡ асыҡлағанда Борай районы башҡорттарының ерле һөйләшенә йәлеп ителә. 
БЕРЕНСЕ  БҮЛЕК
1.1. БОРАЙ РАЙОНЫ,  ХАЛҠЫ БУЙЫНСА МӘҒЛҮМӘТТӘР
Борай районы Башҡортостандың төньяҡ – көнбайышында, Бөрө менән Нефтекама ҡалалары араһында урынлашҡан. Район үҙәге Борай ауылы республикабыҙ баш ҡалаһы Өфөнән 155 саҡрым йыраҡлыҡта тора. Уның ерҙәре ике ҙур һәм бик гүзәл йылғалар – Ағиҙел менән Танып бассейнына инә. Борай районы төньяҡтан Тәтешле һәм Яңауыл; көнсығыштан Балтас, Мишкә; көньяҡтан Дүртөйлө; көнбатыштан Калтасы райондары менән сикләнә. Районыбыҙҙа күп төрлө милләт халыҡтары берҙәм һәм татыу бер ғаилә булып йәшәй. Районыбыҙҙа күп төрлө милләт халыҡтары берҙәм һәм татыу бер ғаилә булып йәшәй. Улар башҡорт, рус, татар, удмурт һәм башҡа милләт вәкилдәре. 
Ер аҫты байлыҡтарынан Ҡузбай, Буҫтанай, Ҡайынлыҡ ауылдары эргәһендә нефть ятҡылыҡтары барлығы иҫбатланды. Әлегә бары бер нисә вышканан аҙ күләмдә генә нефть алына. Иҫке Мостафа, Үтәгән, Ҡаратамаҡ, Шабай аыулдары ҡырында торф ятҡылыҡтары бар. 

Районыбыҙҙан сыҡҡан күренекле шәхестәр ҙә байтаҡ. Улар: Кәшәләү ауылы егете Әхмәт Закир улы Закиров, Ҙур Баҙраҡ ауылы егете Тажетдин Баһауетдин улы Ғиләжетдинов һәм Бигәнәй ауылы егете Сәхипзада  улы Майский – Советтар Союзы Геройҙары, хәҙерге ваҡытта Мәскәүҙә йәшәүсе генерал Лобов Владимир Николаевич; Ҡотлояр ҡыҙы – Татарстандың атҡаҙанған артисткаһы Хәмдүнә Тимерғәлиева, Башҡортостандың атҡаҙанған артисткаһы Лина Гәрәева, бөтә башҡорт – татар кинәнеп тыңлаған, Башҡортостандың атҡаҙанған артисы Фәдис Ғәниев, Ҡарағоштан Фәриҙә Тимербаева, Баҡалынан Әлфис Ҡыямов – Борай сәхнәһенән үҫеп киткән таланттар, Кәшкәләү ауылынан сыҡҡан Ринат Харисов беҙҙең республикала ғына түгел, ә сит илдәрҙә лә абруй яулаған рәссам, икенсе рәссамыбыҙ Муллаян Дәүләтйәров Ишмәмәт ауылы егете, өсөнсөһө - Иҫкәндәр Сәйәпов -  Башҡортостандың атҡаҙанған мәҙәниәт хеҙмәткәре; Файыҡ Мөхәмәтйәнов, шағир һәм журналист, “Һәнәк” журналының баш мөхәррире Марсель Сәлимов, шағир Мөслим Мараттар менән беҙ сикһеҙ ғорурланабыҙ. 
ИКЕНСЕ БҮЛЕК

БОРАЙ РАЙОН ХАЛҠЫ ЕРЛЕ ҺӨЙЛӘШЕНЕҢ ФОНЕТИК, МОРФОЛОГИК ҮҘЕНСӘЛЕКТӘРЕ
2.1. БОРАЙ РАЙОН ХАЛҠЫ ЕРЛЕ ҺӨЙЛӘШЕНЕҢ ФОНЕТИК ҮҘЕНСӘЛЕКТӘРЕ
а) һөйләштең  төп һыҙаты булып башҡорт әҙәби теленең һ, ҫ, ҙ урынына татар телендәге кеүек саф төрки һүҙҙәрендә с, з өндәре ҡулланылыуы тора: 
                әҙәби телдә                                            һөйләштә              
һыйыр                                                     сыйыр   
   дуҫ                                                           дус
   ҡаҙ                                                           ҡаз
ҙ, ҫ өндәре һөйләштә бөтөнләй юҡ. 
б) тартынҡылар өлкәһендәге тағы ла бер үҙенсәлек- башҡорт теленең с өнө урынына ч өнө ҡулланыу ҙа беҙҙең һөйләшкә хас күренеш:
                 әҙәби телдә                                            һөйләштә       

                      сәй эсеү                                                  чәй эчеү

                     себен оса                                               чебен оча
в) Һүҙҙәрҙең нигеҙендә беренсе ижектә о, ө өндәре булып та улар икенсе ижектә һәм ялгауҙарҙа ы, е өндәренә күсә:

                       әҙәби телдә                                            һөйләштә

                          боронғо                                                борынғы
                            төтөн                                                     төтен
г) бер аҙ һүҙҙәрҙең башында т өнө яңғырауланып, д өнөнә күскән:
әҙәби телдә                                            һөйләштә  

     тулҡын                                                    дулҡын
д) әҙәби телдә -ыу өн ҡушылмаһы бер нисә мәртәбә лә ҡулланырға мөмкин, ә һөйләштә ү өнө ҡабатлана:

                       әҙәби телдә                                            һөйләштә

 шыуыу                                                     шуу
е) нәҙек әйтелгән төп ҡылымдарҙан һуң алыу ҡылымындағы а өнө нәҙегәйә:

әҙәби телдә                                            һөйләштә  

күрә алмайым                                      күр(ә) әлмәйем
 ё) ҡайһы бер һүҙҙәрҙең башында һаңғырау п өнө яңғырай:
   әҙәби телдә                                            һөйләштә  

                            бесән                                                    печән
ж)  Һүҙ башындағы й өнө урынына татар телендәге  ж өнө осрай:

            әҙәби телдә                                            һөйләштә
  йыйыу                                                      жыйыу
з)  эйәлек һәм төшөм килеш ялғауҙары н өнөнән башлана:
   әҙәби телдә                                            һөйләштә

        һеҙҙе                                                       сезне

       беҙҙең                                                     безнең

и) ҡайһы бер ауылдарҙа, мәҫәлән Ҡарағош ауылында, әйе өн ҡушылмаһы бер и өнөнә күсә:

                       әҙәби телдә                                            һөйләштә
    күрмәйем                                                 күрмим
к) һ өнө ҡайһы бер һүҙҙәрҙә төшөп ҡалған:

                       әҙәби телдә                                            һөйләштә

    һәйбәт                                                    әйбәт
ҡ) Һүҙ башында өй өн ҡушылмаһына ү өнө тап килә:

                       әҙәби телдә                                            һөйләштә

  өйрәк                                                     үрдәк
2.2. БОРАЙ РАЙОН ХАЛҠЫ ЕРЛЕ ҺӨЙЛӘШЕНЕҢ МОРФОЛОГИК ҮҘЕНСӘЛЕКТӘРЕ

Морфология буйынса диалекттар, һөйләштәр бик ныҡ айырылмаһалар ҙа уларҙың үҙенсәлектәрен билдәләргә мөмкин.

а) Апай исеме һөйләштә ҡусты, һеңле мәғәнәһен белдерә. Апай мәғәнәһен апа һүҙе алмаштыра.
б) Алмаштарҙан шундайҙарын күрһәтергә мөмкин:
әҙәби телдә                                            һөйләштә

 әллә нимә                                             әллә нәстә

в) Һөйләштең көсәйтеүсе рәүештәре бар:

әҙәби телдә                                            һөйләштә

                     бөтөнләй һуҡыр                                      тома суҡыр

                         тик ҡыҙҙар                                          шыр ҡызлар

               бөтөнләй иҫерек кеше                        лайаҡын исерек кеше
г)  ҡылымдарҙың  -майынса, мәйенсә ялғауының ҡыҫҡа варианты -майча, -мәйчә ҡулланыла:

әҙәби телдә                                            һөйләштә

                алмайынса ҡайтма                               алмайча ҡайтма  

               бөтмәйенсә туҡтама                              бетмәйчә туҡтама  
ғ) менән бәйләүесе белән бәйләүесенә тап килә:

әҙәби телдә                                            һөйләштә

       һинең менән барам                              синең белән барам

д) Раҫлау ич киҫәксәһе менән белдерелә:

 әҙәби телдә                                            һөйләштә

                     алдым да баһа                                         алдым ич
                     килгән да баһа                                         килгән ич
ӨСӨНСӨ БҮЛЕК 
БОРАЙ РАЙОН ХАЛҠЫ ЕРЛЕ ҺӨЙЛӘШЕНЕҢ ЛЕКСИК ҮҘЕНСӘЛЕКТӘРЕ

Лексик берәмектәрҙе системалы өйрәнеү өсөн төрлө лексик-тематик төркөмдәрҙе тикшереүҙе ҡулай тип таптым.
· Торлаҡ һәм ҡаралтылар

әҙәби телдә                                            һөйләштә
   болдор                                                    күтәрмә

    мейес                                                         пич
    һарай                                                       лапас
· Көнкүреш әйберҙәре. Хеҙмәт ҡоралдары

әҙәби телдә                                             һөйләштә

   ултырғыс                                               урындыҡ

      тәҙрә                                                      тәрәзә

     ҡайсы                                                      ҡачы

   һепертке                                                  себерке

· Аҙыҡ-түлек, эсемлектәр

әҙәби телдә                                            һөйләштә
                 йомортҡа                                                йоморҡа

                   ҡаймаҡ                                                      өҫтө

                     икмәк                                                        әпи

                    картуф                                                   бәрәңге

                   билмән                                                    пилмин

· Хайуандар. Ҡоштар. Балыҡтар. Бөжәктәр
әҙәби телдә                                            һөйләштә

                         әрмәнде                                               гөбөрлө баҡа

                        тумыртҡа                                                туҡыран

                        селәүсен                                                     селәү

· Үҫемлектәр донъяһы
әҙәби телдә                                            һөйләштә

          бәшмәк                                                   гөмбә

· Ваҡытты билдәләү
әҙәби телдә                                            һөйләштә

           кинәт                                                      кисәк

· Тормош юлы. Йәш. Туғандар.  
әҙәби телдә                                            һөйләштә

     ейән                                                       оноҡ

    ҡусты                                                 энекәш, апай
    әсәй                                                    әнкәй (әни)

    атай                                                     әткәй (әти)

ейәнсәр                                                     онычҡа

 өләсәй                                                       зүрнәй

 олатай                                                      зүрәтәй
   апай                                                            апа

   ағай                                                     абый, абзый

Лексик-тематик төркөмдәр күп: Халыҡтар һәм милләттәр.  Тән төҙөлөшө. Эске ағзалар.  Кешенең тышҡы ҡиәфәте, холҡо һәм сифаттары.  Халыҡ йәшәгән урын.  Биҙәнгестәр. Косметика. Уяу булыу. Йоҡо.  Үлем.  Дин. Ышаныу.  Байрамдар. Йолалар.  Сәләмләү. Аралашыу.  Эш. Һөнәр.  Транспорт.  Финанстар. Банктар.  Хәрби эш. Ҡоралланыу.  Почта. Матбуғат. Телеграф. Телефон.  Сауҙа. Көнкүреште хеҙмәтләндереү.  Мәғариф. Мәктәптәр.   Фән.  Ошо төркөмдәрҙәге һүҙҙәр күбеһенсә әҙәби телдәге менән тәңгәл килә.

ҺЫҒЫМТА

Мин үҙемдең хеҙмәтемдә Борай халҡының ерле һөйләшен өйрәндем. 

Башҡорт теле – донъя телдәренең араһында үҙенең уникаллеге менән айырылып торған телдәрҙең береһе. Уның уникаллеге өн һәм хәреф, диалекттарының, һөйләштәренең күплегендә күренә. 

Башҡортостандың төньяҡ – көнбайышында йәшәп, Борай халҡы үҙ диалектының, һөйләшенең үҙенсәлектәрен беҙҙең көндәргә тиклем һаҡлап алып ҡалған. 

Башҡорт менән татар халыҡтарының теле араһындағы күп һүҙҙәр уртаҡлашҡан, ҡайһы бер башҡорт һүҙҙәре төшөп ҡалғалаған, фонетик яҡтан күп кенә башҡорт һүҙҙәренә үҙгәрештәр ингән. Әммә башҡорт теле үҙенең йөҙөн юғалтмай, грамматика, фонетикаһы һәм һүҙ байлығы, һүҙ яһау системаһы башҡорт әҙәби телдәгесә ҡала. Бигерәк тә, төньяҡ – көнбайыш диалектын башҡорт әҙәби теле менән яҡынлатыусы уртаҡ һыҙат  - ул лексика берҙәмлеге. 

Донъяға килгәс тә беренсе наҙлы һүҙҙәрҙе әсә телендә ишетәбеҙ. Ошо лексик байлыҡты күңелгә һәм аңыбыҙға һеңдереп, телмәребеҙҙә нығытып, мәктәпкә киләбеҙ. Әҙәби телдәге һүҙҙәрҙе ишетә һәм уҡый башлайбыҙ. Шулай итеп беренсе тапҡыр диалект һәм әҙәби тел айырмалыҡтары менән осрашабыҙ. Беҙ билдәле һөйләштең ҡулланыусыһы булып тыуғанбыҙ, үҙ фекеребеҙҙе ҡаныбыҙға һеңгән һөйләштә еткерергә хаҡыбыҙ барҙыр. 

Нисек кенә булмаһын, беҙҙең өсөн ерле һөйләш “әсә теле”, “туған тел”. Шуның өсөн дә әҙәби телдән ситтә тороп ҡалған диалектта һөйләшеүселәргә, йәғни беҙҙең кеүектәргә, аңлы мөнәсәбәттә булырға,  үҙ һөйләштәрен ҡулланыуҙы тыймаҫҡа кәрәк. Минеңсә, диалекттар, һөйләштәр телде байытыу сығанағы булып тора, икенсенән, теләһә ниндәй системаның йәшәү, үҙен-үҙе һаҡлап ҡала алыу һәләте уның ҡатмарлығына бәйле: ул ҡатмарлы булған һайын уны юҡ итеү ауырлаша. 

